
Mirëmëngjes!  Më vjen mirë që marr pjesë në shënimin e dhjetë-vjetorit të Marrëveshjes 
kornizë të Ohrit së bashku me shumë liderë të dalluar, intelektual, krijues të politikave, 
diplomat e të tjerë.  Në këtë panel jemi të ngarkuar me vlerësimin dhe analizën e 
implementimit të Marrëveshjes.  Besoj se ka mendime të ndryshme mbi këtë temë dhe se 
debati do të jetë i gjallë, prandaj edhe nuk do ta zgjas shumë.     
 
Kam sjellur me vete një kopje të marrëveshjes, të cilën e mbaj në tavolinën time të punës në 
Shkup.  Marrëveshja thotë se “do të promovojë zhvillimin e qetë dhe harmonik të shoqërisë 
civile duke respektuar njëkohësisht identitetin etnik dhe interesat e gjithë qytetarëve të 
Maqedonisë”-  me të vërtetë një synim i lartë për një dokument aq të shkurtër. Sa është arritur 
ky synim? 
 
Siç e thanë edhe të tjerët, duhet filluar me njohjen e suksesit që kjo marrëveshje ka arritur në 
largimin e Maqedonisë nga pragu i një lufte qytetare dhe nga të gjitha vuajtjet që ajo do t’u 
kishte shkaktuar shumë njerëzve. Mirëpo, duhet poashtu të njohim faktin se ka kritika që 
marrëveshja nuk është zbatuar tërësisht - edhe pse ka progres, synimet për përfaqësim të 
drejtë të komuniteteve joshumicë në ministritë dhe agjensitë shtetërore akoma nuk janë 
arritur. Dhe gjithashtu ka kritika që zbatimi i marrëveshjes jo gjithnjë ka patur efekte plotësisht 
pozitive. Për shembull, shkollimi i fëmijëve në gjuhën amtare është i dobishëm, por 
njëkohësisht mund të krijojë sfida sa i përket integrimit të nxënësve në shkollat e Maqedonisë,  
që në disa raste rezulton de fakto me segregim.   
 
Këto dhe kritika të tjera në lidhje me marrëveshjen mund të na shpiejnë në përfundimin se 
ndoshta marrëveshja nuk është dokument ideal dhe se implementimi i tij jo gjithmonë ka qenë i 
përkryer. Mendoj që madje edhe ata që kanë punuar në këtë marrëveshje dhe vazhdojnë të 
punojnë në implementimin e saj do të pajtoheshin me këtë përfundim.  Siç ka thënë Arthur 
Koestler, “tipari kryesor i gjenialitetit nuk është përsosshmëria por origjinaliteti, hapja e kufijve 
të ri.”  Nënshkrimi i Marrëveshjes kornizë me të vërtetë përfaqësonte hapjen e kufijve të rinj 
duke synuar afrimin e komuniteteve ndërsa implementimi i saj- edhe pse ndoshta nuk është i 
përkryer- ka qenë një projekt njerëzor.   
 

Nevojitej guxim i vërtetë që individë me mosmarrëveshje të mëdha dhe qëndrime të kundërta të 

takohen këtu në Ohër para dhjetë vitesh dhe ta nënshkruajnë atë marrëveshje për t’i vënë fund 

konfliktit dhe për të krijuar një kornizë që do të bënte Maqedoninë një vend më të mirë prej të cilit do të 

përfitonin të gjithë qytetarët.  Edhe tash nevojitet guxim mes liderëve të të gjitha komuniteteve që të 

përfundohet detyra që teksti dhe fryma e marrëveshjes të shndërrohen në realitet. 



Pra, a ka pasur sukses Marrëveshja kornizë?  Siç tha zëvendës ndihmës sekretari Reeker dje, ashtu siç 

është me rëndësi që ky përvjetor të shënohet, është edhe më me rëndësi që ai të shërbejë si referencë 

derisa shohim drejt ardhmërisë.  Më në fund, Marrëveshja kornizë është mu ajo që thot dhe emri i saj, 

një kornizë në bazë të së cilës Maqedonia mund të vazhdojë të ndërtojë një shoqëri të fuqishme dhe 

multi-etnike.   

Puna e rëndësishme vazhdon edhe më tej, ndërsa ka pasur progres të vërtetë drejt realizimit të 

qëllimeve të marrëveshjes.  Pa marr parasysh a pajtoheni që decentralizimi apo elemente të tjera të 

marrëveshjes janë zbatuar mirë ose jo, ajo që është me rëndësi është se procesi vazhdon me një 

lidership të pjekur që demonstron vullnetin politik për t’u përqëndruar në krijimin e një ardhmërie më të 

mirë për të gjithë qytetarët e Maqedonisë.   

Edhe pse mund të mos jetë e përsosur, mendoj se të gjithë mund të pajtohemi me atë që tha i emëruari 

për ambasador në Maqedoni Paul Wohlers në Senatin amerikan, se marrëveshja “mbetet bazë për 

paqën dhe zhvillimin demokratik të Maqedonisë.”  Njëkohësisht, marrëveshja vazhdon të ketë rol kyç 

për Maqedoninë në rrugën e saj për t’u bërë pjesë e Evropës të tërësishme, të lirë dhe në paqë. Ashtu 

siç ishim edhe para dhjetë vitesh, Shtetet e Bashkuara edhe sot vazhdojnë të jenë mik i përkushtuar i 

Maqedonisë, dhe do të vazhdojmë të përkrahim këto aspirata vitale.    

Ju faleminderit!  

 


